
	សេចក្តី​ប្រកាស​ព័ត៌​មាន​
	សម្រាប់​ចេញ​ផ្សាយ​បន្ទាន់​



មួយ​ភាគ​បី​នៃ​ប្រភេទត្រីទឹក​សាប​ដែលពិភពលោកមិន​សូវ​ផ្តោត​ការ​យក​ចិត្ត​ទុក​ដាក់​កំពុង​ទទួល​រង​ការឈាន​ទៅ​រក​ការ​​ផុត​ពូជ​
យោងតាមរបាយការណ៍ស្តី​អំពី​ប្រភេទ​ត្រី​ទឹក​សាប​នៅ​លើ​ពិ​ភព​លោក​ (World’s Forgotten Fish) ដែល​ចេញផ្សាយដោយអង្គការអភិរក្សចំនួន ១៦ នៅលើសកលលោក ត្រីទឹកសាបជាច្រើនប្រភេទនៅលើពិភពលោក មានសារសំខាន់សម្រាប់សុខភាព សន្តិសុខស្បៀង និងជីវភាពរបស់មនុស្សរាប់លាននាក់ ប៉ុន្ដែត្រី​ទាំង​នេះ​បាននិងកំពុងរង​ការ​គម្រាមកំហែងកាន់តែខ្លាំង​ឡើង ហើយ​មួយភាគបីនៃប្រភេទត្រី​ទាំងនេះកំពុង​ទទួល​រង​ការផុតពូជ។
​របាយ​ការណ៍​នេះ​បានពណ៌នា​លម្អិតពី​ប្រភេទត្រីទឹកសាបដ៏​អស្ចារ្យ​ជា​ច្រើន​ប្រ​ភេទ​ រួម​ទាំង​ប្រភេទ​ត្រី​ដែល​ទើប​តែស្រាវ​ជ្រាវ​​រក​ឃើញ​ថ្មីៗ​ សរុប​ប្រមាណ​ជា​​ ១៨.០៧៥ ប្រភេទ ដែល​ជា​ចំនួន​​ច្រើនជាងពាក់កណ្ដាលនៃប្រភេទត្រីទាំង​អស់​ក្នុង​ពិភពលោក ហើយ​ស្មើ​នឹង​មួយភាគបួននៃប្រភេទសត្វឆ្អឹងកងទាំងអស់នៅលើភពផែនដីនេះ​។ ធន​ធាន​​ត្រី​ទឹក​សាប​ដ៏​​ច្រើន​សម្បូរ​​បែប​នេះ​មាន​សារ​សំខាន់ណាស់​សម្រាប់គុណ​ភាព​ទន្លេ បឹង និងតំបន់ដីសើមនៅលើពិភពលោក និង​គាំទ្រដល់សង្គមនិង​សេដ្ឋកិច្ចទូ​ទាំង​សកលលោក។
ធនធានជលផលទឹកសាប គឺជាប្រភពប្រូតេអ៊ីនចម្បងបំផុត​សម្រាប់មនុស្ស ២០០ លាននាក់ នៅតំបន់​អាស៊ី អាហ្វ្រិក និងអាមេរិកខាងត្បូង ព្រមទាំងជា​ប្រភព​ផ្ដល់ការងារ និងរបរ​ចិញ្ចឹមជីវិតដល់មនុស្សចំនួន​ ៦០ លាននាក់ ផងដែរ។ ទិន្ន​ផល​ត្រីទឹកសាបច្រើន​សម្បូរ​បែប​​ ក៏ជួយ​ទ្រ​ទ្រង់​ដល់​ឧស្សាហកម្មធំៗ​របស់​សកលលោកចំនួន​ពីរប្រភេ​ទ​​៖ ការនេសាទត្រី​​បែប​​កំសាន្ដមាន​ទំហំ​ទឹកប្រាក់ជាង ១០០ ពាន់លានដុល្លារអាមេ​រិក ជា​រៀង​រាល់​ឆ្នាំ​ ខណៈការ​​ចិញ្ចឹម​ត្រី​សម្រាប់​លម្អដែល​​កំពុង​ពេញនិយមបំផុត​លើពិភពលោក ក្លាយ​ជាការ​រួម​ចំណែក​ពាណិជ្ជ​កម្ម​ពិ​ភព​លោក​ដែលមានតម្លៃដល់ទៅ ៣០ ពាន់លានដុល្លារ​អា​មេ​រិក​។
ទន្លេមេគង្គដែល​ជា​ទី​ជម្រក​របស់​ត្រី​ទឹក​សាប​ចំនួនជាង​ ១.១០០ ប្រភេទ​ គឺជាទន្លេមួយ​ដែលមានផលិតភាពធនធានត្រីទឹកសាបច្រើនជាងគេបំផុតក្នុង​ចំណោម​ទន្លេ​ផ្សេ​ងទៀត​​លើពិភពលោក។ បច្ចុប្បន្ន ប្រជាជនកម្ពុជាទទួលបានប្រូតេអ៊ីនប្រមាណ ១៦ ភាគរយពីការ​បរិភោគ​សាច់ និង​សារ​ធាតុ​ប្រូ​តេអ៊ីន​ចំ​នួន​ ២៨ ភាគរយ ពីការ​បរិភោគ​ត្រីទឹកសាបដែល​មាន​ប្រភព​មក​ពី​អាងទន្លេមេគង្គ​។ របាយ​ការណ៍​ទិន្ន​ផល​ត្រី​ប្រចាំ​ឆ្នាំ​ដែល​ចេញ​ផ្សាយ​ក្នុង​ឆ្នាំ​២០១៧ ដោយ​រដ្ឋ​បាល​ជល​ផល​នៃ​រាជ​រដ្ឋា​ភិបាល​កម្ពុជា​ បាន​បង្ហាញ​ថា​ វិស័យ​ជល​ផល​កម្ពុជា​បាន​រួម​ចំណែក​ចំនួន​ ៨ ភាគ​រយ​ ទៅ​ដល់​ផលិត​ផល​ក្នុង​ស្រុក​សរុប (GDP)។
 ប៉ុន្តែ​ត្រីទឹកសាបនៅ​បន្ត​ទទួល​បានការ​ផ្ដល់តម្លៃទាប​ និងមិន​ទទួល​បាន​ការ​យក​ចិត្ត​ទុក​ដាក់​ ដែលជាហេតុនាំឱ្យ​ត្រី​ទឹក​សាប​រាប់​ពាន់​ប្រភេទកំពុងតែឈានទៅរកការវិនាស​ផុតពូជ។ ជីវៈចម្រុះទឹកសាបកំពុងទទួល​រង​ការធ្លាក់ចុះទ្វេ​ដង​នៃ​អត្រាធ្លាក់ចុះ​នៃ​ជីវៈ​ចម្រុះ​សមុទ្រនិងព្រៃឈើ។ ជាក់​ស្តែង​ ត្រីទឹកសាបចំនួន ៨០ ប្រភេទ ត្រូវបាន​ចាត់​ជា​”ប្រ​ភេទ​​ផុតពូជ” ក្នុងបញ្ជីក្រហមនៃប្រភេទ​សត្វ​ទទួល​រង​គ្រោះ​ របស់សហភាពអន្ដរជាតិដើម្បីការអភិរក្សធម្មជាតិ (IUCN) ក្នុង​នោះ​រួមមានទាំង​ត្រី​ទឹក​សាបចំនួន​​ ១៦ ប្រភេទ ដែល​បានកត់​ត្រា​ជា​ប្រភេទ​ផុតពូជក្នុង​ឆ្នាំ២០២០ ផង​ដែរ​។ ទន្ទឹមនឹងនេះ ចំនួន​ត្រីទឹក​សាប​ដែល​ជា​ប្រភេទ​ត្រី​បន្លាស់​ទី​ បាន​ធ្លាក់ចុះ ៧៦ ភាគរយ ចាប់​តាំងពីឆ្នាំ១៩៧០ ហើយពពួក​​ត្រីមេពូជបាន​ធ្លាក់ចុះ ៩៤ ភាគរយ។
លោក ស្ទួត​ អរ (Stuart Orr) នាយក​កម្ម​វិធី​​ធនធានទឹកសាបអន្តរ​ជាតិ​នៃអង្គការ WWF​ មាន​ប្រសាសន៍​ថា៖ “ទន្លេ បឹង និងតំបន់ដីសើម​នានា​នៅក្នុង​ពិភពលោក ជា​កន្លែង​ដែល​ទទួល​រង​ការ​ខូច​ខាតធន​ធាន​​​ធម្មជាតិធ្ងន់ធ្ងរជាងគេ​ទាំង​អស់​ ហើយសញ្ញា​យ៉ាងច្បាស់បំផុត​នៃការខូចខាតធន​ធាន​ធម្ម​ជាតិ​ទាំង​នេះ​ គឺការធ្លាក់ចុះចំនួន​ត្រី​ទឹក​សាប​យ៉ាងឆាប់រហ័ស​។ ការ​ធ្លា​ក់​ចុះ​នេះ​​ជា​ការ​ប្រ​កាសអា​សន្ន​សម្រាប់​ធន​ធាន​ទឹកសាប ដែល​យើង​ទាំង​អស់​គ្នា​ត្រូវតែយកចិត្តទុកដាក់ឱ្យ​ខ្លាំង​បំផុត​។”

យោង​តាម​ការ​វាយ​តម្លៃ​បឋម​ស្តី​អំពី​ការ​ជួញ​ដូរ​ត្រី​និង​នេសាទខុស​ច្បាប់​ឆ្នាំ២០២០ របស់​អង្គការ WWF- កម្ពុជា​ បានបង្ហាញថា ត្រីគល់រាំង ត្រីត្រសក់ក្រហម​ ត្រីក្របី ត្រី​ខ្លា ត្រីត្រចៀកដំរី និងត្រីបបែលទឹកសាប ក្នុង​ចំណោម​ត្រី​ ៣៥ ប្រភេទ ផ្សេងទៀត ត្រូវបានគេ​ជួញដូរ និងលក់តាម​ទីផ្សារក្នុងប្រទេសកម្ពុជា ក៏ដូចជានាំ​ចេញ​ទៅ​លក់​នៅ​ប្រទេសជិតខាង។ ត្រីគល់រាំង និងត្រីត្រសក់ក្រហម​ ត្រូវបានចាត់​ថ្នាក់ជាប្រភេទទទួល​រងគ្រោះជិតផុតពូជបំផុត​ទាំងនៅលើសកលលោក និងនៅ​ក្នុង​ប្រទេសកម្ពុជា ចំណែក​ឯ​ត្រីក្របី ត្រីខ្លា និងត្រីត្រចៀកដំរីត្រូវបានចាត់ថ្នាក់ជាប្រភេទរងគ្រោះជិត​ផុត​ពូជ​ក្នុងប្រទេសកម្ពុជា។ 
លោក សេង ទៀក នាយក​អង្គការ WWF  មាន​ប្រសាសន៍​ថា៖ “​ត្រីទឹក​សាប​ទាំងនេះមានសារសំខាន់ណាស់​សម្រាប់សហគមន៍មូលដ្ឋាន ប៉ុន្តែ​​ត្រី​ទាំង​នេះ​មិន​សូវ​ទទួល​បាន​ការ​ផ្តោត​ការ​យក​ចិត្ត​ទុក​ដាក់​។​ ត្រីទាំង​នេះ​មាន​សារ​សំខាន់​ចាំ​បាច់​សម្រាប់សុខភាពមនុស្ស និងប្រព័ន្ធអេកូឡូស៊ីទឹកសាបទាំងមូល ដែលមនុស្ស និងជីវិតនៅលើផែនដីទាំងអស់ពឹងអាស្រ័យ។ សារ​សំខាន់​ទាំង​អស់​នេះ​ទាម​ទារ​ឱ្យ​យើង​ទាំង​អស់​គ្នា​ត្រូវ​ផ្តោត​ការ​យក​ចិត្ត​ទុក​ដាក់​និង​ ដល់ចងចាំ​ជា​និច្ច​។”

